
Prakata

Buku Akhlak Kanak-kanak Prasekolah: Peranan Ibu Bapa dan Guru ini
terhasil daripada kajian peringkat Doktor Falsafah di Fakulti Pendidikan,
UKM. Kajian ini memberi pencerahan kepada ibu bapa dan guru dalam
usaha membina modal insan yang bermula dari bangku pendidikan awal
kanak-kanak.

Penghasilan modal insan yang tidak seimbang hasil krisis akhlak
yang melanda seluruh lapisan masyarakat hari ini termasuk kanak-kanak
telah memberi kesan kepada bidang ekonomi, politik, sains dan teknologi
(Asmawati & Fathiyah 2012). Menurut pandangan Al-Qardhawi (1998)
krisis ini berpunca daripada kerapuhan pegangan akidah dan moral dalam
diri seseorang. Ab. Halim et al. (2004) telah menyimpulkan bahawa
Pendidikan Akhlak yang menekankan elemen tauhid adalah penting
sebagai salah satu langkah pencegahan kepada berleluasanya penyakit
sosial ini.

Faktor persekitaran seperti ibu bapa dan sekolah yang baik juga
amat mustahak dalam usaha pembentukan akhlak kanak-kanak ini.
Selanjutnya, bimbingan dan ajaran yang diterima di sekolah daripada guru
juga memainkan peranan penting kerana kanak-kanak pada peringkat ini
mempunyai sikap ingin tahu dan mudah dipengaruhi oleh individu yang
lebih berautoriti seperti guru (Maila Dinia, Nur Surayyah & Husni 2012).

Menelusuri perkembangan akhlak kanak-kanak, sarjana Barat
berpandangan bahawa faktor keluarga terutamanya ibu bapa dianggap
sebagai pengaruh utama dalam pembentukan akhlak anak. Selain itu,
sekolah, rakan sebaya, komuniti, agama, faktor biologi adalah merupakan
penyumbang sekunder yang mempengaruhi perkembangan akhlak kanak-
kanak. Beberapa eclemen, seperti kasih sayang ibu bapa, konsistensi
keibubapaan, pemodelan, ekspresi nilai, penghormatan terhadap anak,
dan perbincangan terbuka bersama mereka merupakan elemen yang akan
mempengaruhi perkembangan akhlak kanak-kanak.

Sekolah mempunyai pengaruh lebih lambat daripada pengaruh
keibubapaan kerana ibu bapa jauh lebih dekat secara emosional pada
tahun-tahun pertama kehidupan, dan kebanyakan kanak-kanak tidak
mengalami persekolahan separuh atau separuh masa sehingga mereka

berusia lima tahun, yang mana pada usia ini, kebanyakan nilai akhlak
sudah berkembang dalam diri kanak-kanak. Namun begitu, sekolah juga
boleh mempengaruhi konsep diri anak (termasuk harga diri), kemahiran
sosial (terutamanya kemahiran sosial rakan sebaya), nilai, kematangan
penaakulan moral, kecenderungan dan tingkah laku prososial, pengetahuan
tentang moral, nilai, dan sebagainya. Pengaruh rakan sebaya bermula pada
tahun-tahun prasekolah, terutama bagi kanak-kanak yang bersekolah di
prasekolah, tetapi pengaruh ini jelas meningkat sepanjang masa kanak-
kanak dan puncak pada masa remaja.

Justeru, buku Akhlak Kanak-Kanak Prasekolah: Peranan Ibu Bapa
dan Guru ini membincangkan secara khusus peranan yang perlu dimainkan
oleh ibu bapa dan guru khususnya dalam membantu perkembangan
akhlak kanak-kanak. Pelbagai isu dan permasalahan semasa telah
dirungkai dalam penulisan ini. Selain itu teori, model serta amalan-amalan
berdasarkan kajian terdahulu juga telah dikemukakan dengan mengambil
kira pandangan sarjana Islam dan sarjana barat.

Buku ini amat sesuai sebagai sumber rujukan kepada pihak ibu bapa
dan sekolah termasuk guru dan pihak pentadbiran dalam memastikan misi
pembentukan akhlak ini tercapai. Para ibu bapa dan guru boleh menjadikan
penulisan ini bagi mencari jawapan tentang apakah cara-cara dan peranan
yang perlu dilakukan oleh ibu bapa, guru juga pentadbir sekolah untuk
merealisasikan agenda pembentukan akhlak ini. Bagi para pensyarah,
KPM, JPN, PPD dan Pengetua serta Guru Besar, buku ini boleh dijadikan
sumber rujukan tentang tatacara dan pendekatan dalam menanam nilai
mulia dalam diri murid di semua peringkat.

Akhir sekali, terima kasih kepada pengurusan Fakulti Pendidikan,
UKM yang memberi dana: DPB-2022-034 sehingga buku ini berjaya
diterbitkan.

Sekian, dan terima kasih.
Nurul Khairani Ismail

Suziyani Mohamed
Mohd Isa Hamzah



